
Laneko jazarpena vs 'bullying'-a 

Juan Mari Aizpurua Lazkano    (psikologoa eta psikopedagogoa) 

Laneko jazarpena, ekosistemaren (elkarrekintza askoko sistema, bere ezkutuko eta ageriko arauekin) ikuspuntutik aztertuta, zenbait langilek instituzioetan gure eginbeharrak betetzean topa ditzakegun zailtasunak dira, arazo psikologiko-instituzionala bezala ulertzen dena. 

Instituzio bakoitzak badu bere nortasuna. Langileekiko familia bezala ikusten dut instituzioa. Familia instituzioan kokatzea ez da lan erraza. Irakaskuntzan ikastetxe asko eraikuntza desberdinetan sakabanatuta daude eta horrek ñabardura berezia ematen die familia erraldoi horretan sortzen diren harremanei. Horien sukaldea bilgunea da, eta bilera-estiloa familia hauen harreman mota neurtzeko termometroa: zuzendaritza mota, kideen arteko aliantza eta koalizioak, konfidentzialitatea...Norberari tokatu zaion familia agian ez da bere gustukoa, baina zeinek aukera dezake bere familia? Bada, askotan, funtzioek definitutako familiak hausten saiatzen dira batzuk, bere gustuko familia osatzeko edo dagoena suntsitzeko, dauden arau, muga, hierarkiak eta funtzioak aintzakotzat hartu gabe. Arazoa sortzen da ezkutuko botere berezi batzuk agertzen direnean eta azpi-botereaz baliatuz kide/talde baten aurka etengabe aritzen hasten direnean. Biktimaren egoera eta sintomatologia ekosistemaren isla dira eta dagokionak, gaitza errotik erauziz, instituzio osoan ondorio itzelak eduki ditzakeen prozesu traumatiko baten oinazeak senda ditzake, instituzioa osasunduz.Zeintzuk dira jazarlearen ezkutuko motibazioak? Zeloak, inbidia, beldur irrazionalak... dira gure zenbait instituzioren gaitza psikologikoa, eta horrek sortzen dituen konpartimentu estankoek komunikatzea eta lana egitea eragozten dute. Familietan gaixotzen den senidea gaixo identifikatuta instituzioetan langile identifikatuarekin lotzen dut, baina kasu honetan ez nahitaez gaixorik. Testuinguru terapeutikoan senide baten patologiaren atzetik familia disfuntzionala agertzen da beti. Horren irakurketa psikologikoak ondorengo hipotesia egitera eramaten gaitu: lan jazarpena agertzen den instituzioetan disfuntzio instituzionala dago. Sintomak ez agertzeak depresioa, errudun sentimenak, antsietatea, baja ez hartzea... ez du lan jazarpenik ez dagoela esan nahi: bazterketak, bere aurkako koalizioak, bere lanerako behar den informazioa ez helaraztea, etab. Sintomen agerpena bere nortasun eta baliabide pertsonalaren baitan baitago, ez jazarpenean.Laneko jazarpena mingarria dela duda izpirik ez dago, baina irakaskuntzan konnotazio nabarmena du. Irakaskuntzan harremana da lanerako tresna nagusienetariko bat. Metodologiak, esperientziak, gaia menperatzeak etab balio gutxiago dute harremanetarako gaitasunarekin alderatuta. 

Mobbing prozesuaren garapenari dagokionean gertaera kritiko batek ematen dio hasiera: zerbaitengatik jazarlea ezerosoa sentitu da eta bere lan ezkutua martxan jartzen du: biktimarekiko, bere proiektuekiko jazarpen sistematikoa abiatzen du. Hierarkikoki biktimaren azpian edo parean dagoen batetik abiatzen den erasoa buruzagitzaren onarpenaren adierazlea da, eta horrek azterketa instituzionala eskatzen du. Nola lortu du jazarleak zuzendari-a/tza inplikatzea? Zer nolako enpresa/instituzioa/ikastetxeÉ ditugu? Psikologikoki orekatua dagoen lan testuinguru bateko ezaugarriak elkarkidetza, komunikazioa, elkarri errespetatzea, elkarren arteko proiektuari bakoitzak bere esparrutik ekarpenak egitea badira, lantokia gaixo dagoela esan behar da: erasotzailea instituzioaz baliatzen da zenbait momentutan bere nahiak aurrera eramateko. Horrela, jazarlea aske dabil. Helburua bestea ezeztatzea da eta bere estrategiaren eraginkortasuna ondo neurtuko du, martxan jartzen duen boterea hain zuzen, eta horren eragina. Famili instituzional horretan jauzi transfuntzionala ematen da; erasotzailea berari ez dagokion botere-maila batean kokatzen baita.Zertan dute antza mobbing-ak eta bullying-ak? Profesionalen jarrera dominatzaile eta prepotentea bully-en jarrerarekin parekatzen da, non sistematikoki biktimari erasotzen zaion eta kalteak denei eragiten dien, ikasle, famili eta eskola osoari.Irakaskuntzan funtzioen gertutasunak edota ondo definituta ez egoteak egoera zaildu dezake: zuzendaria, orientatzailea, heziketa berezia, berritzeguneko profesionalak... Bi egoeren arteko beste antzekotasuna azpimarratu dezakegu. Jazarleak mobbbing estrategia martxan jar dezake lankideen artean biktima infrabaloratuz, funtzio nahasketa sortuz, dagokion titulazioa izan gabe biktimari dagozkion funtzioak betetzen hasi... funtzio horiek bete behar dituen profesionalaren eta ikasle eta familien arteko harremanak oztopatuz. Ikaslearen edo familiaren egoerari irteerak bilatu beharrean, jasotzailearen ahaleginak bestea suntsitzera bideratzen dira, zenbait lankiderekin koalizioak sortuz indarra izateko.Errealitatearen distortsio nabarmena dago: biktimak lanerako dituen ahalmen batzuk eraso pertsonala bezala hartu eta arrisku irrazionalak ikusten ditu jazarleak. Distortsio honez gain, biktimarekiko jarrera segikorra oso nabarmena da. Jarrera hauen atzetik antsietate psikotikoak daude eta instituzioaz baliatzen dira ziurtasuna lortzeko. Maneatzailearen jokoan sartzen diren kideek ezaugarri konkretu batzuk izan behar dituzte: auto-estimu gutxi, arrakasta pertsonalaren bidez gainditu nahi dutena, hain zuzen; barne hutsune sentsazio aseezina; trebezia eta sormen eskaseko pertsonak dira, eta sari txiki baten truk prest daudenak jazarlearekin bat etortzeko. Maniobra honekin maneatzailea bere lan zikina egiteko arriskutik at gelditzen da askotan. Egoera honetan erasotzaileak babes osoa du, bullying-en kasuan bezala.Balizko mobbing baten ikuspegi sistemiko-ekologikoaren dinamika, antolakuntza eta azpiegitura emozionalaren atal bat bakarrik azaldu dugu. 

